Jashtë gjithçka e ka përmbytur dielli. Është gdhirë një ditë e re. E bukur. Me qiell pa re. Ti shtriqesh në krevat dhe një ndienjë kënaqësie të pushton të tërin. Përpara ke një ditë të gjatë vere. Çfarë do bësh sot pasi të hash mëngjes? Do dalësh te Lëmi i xha Palit të luash futboll me një portë ose e pestë e vënë e shamiçkës? Apo do shkosh tek Ara e xha Nisit e mbjellë me duhan të lartë mu në mes të së cilës ka një kumbull të egër me degë të varura deri përdhe, mu si limer hajdutësh për të treguar përralla me shokët? Apo do shkosh në lumin Shadicë e do hidhesh që nga degët e shelgut kokëposhtë në ujin e ftohtë të tij? Dhe në s’ta ka ënda ujin e ftohtë, ti mund të ngjitesh në mal për të mbledhur çaj apo për të mbledhur roshka
 me të cilat nxehet saçi në zjarr që pjek ata byrekët aq të shijshëm sa s’mund të rrish dot pa lëpirë gishtat!

Ja pra sa shumë mundësi premton ky mëngjes i bukur vere me qiell të kaltër!

Përtej dritares hyjnë rrezet e diellit dhe cicërimat e rabeckave, që do të thotë se dita ka filluar. Pra, hidhu nga krevati, laj sytë te pusi, përla një thelë bukë me domate e djathë dhe… përpara!

� Shkarpa të thata.





